
Rezime/Abstract

Od davnina postoje slučajevi da počinitelji najtežih međunarodnih krivičnih djela ostanu nekažnjeni zbog toga što oni
napuste teritoriju države koja ima nadležnost nad tim slučajem i odu u državu koja nema nikakve veze sa tim slučajem. Da
bi se tome stalo u kraj, još davne 1600. godine Hugo Grocius se zalagao za ideju da se svim sudovima u svijetu da
nadležnost da krivično gone, sude i kažnjavaju počinioce najtežih krivičnih djela, bez obzira na nacionalnost počinitelja i
žrtve,te bez obzira na to gdje su počinili krivično djelo. Međutim u to vrijeme ideja Huge Grociusa nije naišla na
odobravanje, ali ta njegova ideja je mnogo godina kasnije bila osnova na kojoj se izgradilo načelo univerzalne jurisdikcije.
Današnje načelo univerzalne jurisdikcije omogućava državama da krivično gone, sude i kažnjavaju počinioce najtežih
međunarodnih krivičnih djela, bez obzira na nacionalnost počinitelja i žrtava, te bez obzira gdje je krivično djelo izvršeno.
Ovo načelo je počelo da se intenzivno primjenjuje tek polije Drugog svjetskog rata, kada se na osnovu ovog načela sudilo
na Međunarodnom vojnom sudu u Nirnbergu i Međunarodnom vojnom sudu za daleki istok u Tokiju. U teoriji postoje
sljedeće dvije vrste načela univerzalne jurisdikcije: uska (uslovna) univerzalna jurisdikcija i široka (u odsutnosti, in
absentia) univerzalna jurisdikcija. Široka univerzalna jurisdikcija je novijeg datuma i oko njene primijene vode se veoma
velike polemike među stručnjacima međunarodnog krivičnog prava. Po ovom širokom načelu postupala je Kraljevina
Belgija u slučaju izdavanja međunarodnog naloga za hapšenje protiv ministra vanjskih poslova Demokratske Republike
Kongo. O ovom slučaju odlučivao je i Međunarodni sud pravde. Nekoliko međunarodnih konvencija u svojim normama
implicitno daje državama potpisnicama mogućnost primjene univerzalne jurisdikcije na međunarodna krivična djela koja
proizilaze iz tih konvencija. Međutim na međunarodnom nivou još uvijek nije donesena konvencija ili neki drugi pravni akt
koji u potpunosti reguliše principe na kojima počiva načelo univerzalne jurisdikcije. Zbog toga principi na kojima počiva
načelo univerzalne jurisdikcije nisu ujednačeni u svim državama svijeta, pa se događa da se države prilikom primijene
univerzalne jurisdikcije suočavaju sa veoma velikim problemima.

